STETS Round 2
Ábhar Tacaíochta do Mhúinteoirí


Obair Ghrúpa

Oibríonn eolaithe i ngrúpaí agus i bhfoirne. Bíonn na grúpaí sin ag roinnt agus ag malartú smaointe agus eolas go leanúnach. Is as an bpróiseas sin a thagann dul chun cinn eolaíoch. Is uirlis mhúinteoireachta luachmhar é obair ghrúpa i múineadh na heolaíochta. Baineann foirne beaga, a bhíonn ag obair le chéile ar thasc grúpa, ina mbíonn gach duine den ghrúpa cuntasach ina n-aonar as an toradh, leis an gcuid is mó den obair ghrúpa. Méadaíonn sé rannpháirtíocht na mac léinn i gcinnteoireacht agus i réiteach fadhbanna. Oibríonn mic léinn le chéile ar thasc comónta, agus bíonn a réimse féin saineolais ag gach duine den ghrúpa.

Is é an dúshlán in eolaíocht inniu ná mic léinn a bhfuil cumais éagsúla acu a mhúineadh go héifeachtach. Fuarthas gur cur chuige maith é an obair ghrúpa maidir le daoine le cumais mheasctha a mhúineadh. Is féidir é a úsáid chun cabhrú leis na mic léinn dul chun cinn ag ráta a chinnfidh a gcumas. Méadaíonn daoine a dhéanann go maith a dtuiscint agus faigheann daoine nach ndéanann chomh maith sin tuiscint go mbíonn rud curtha i gcrích acu trína rannpháirtíocht in obair an ghrúpa.

Tá dhá chineál obair ghrúpa ginearálta i rang eolaíochta - neamhfhoirmiúil agus foirmiúil.

Is éard is grúpaí foghlama neamhfhoirmiúla ann ná cnuasach ad hoc de mhic léinn do rang amháin, nó cuid de rang. Is féidir iad a thionscnamh, mar shampla, trína iarraidh ar mhic léinn labhairt leis an té a bhíonn in aice leis nó léi agus dhá nóiméad a chaitheamh ag plé ceiste a bheidh curtha ag an múinteoir. Is féidir an cur chuige sin a úsáid ag tús topaice agus ag deireadh topaice trí rud nua a chur i láthair na mac léinn agus iarraidh orthu é a mhíniú i dtéarmaí a bhfuil díreach foghlamtha acu. Sa dá chás, tá sé tábhachtach go dtugtar am do ghrúpaí le tuairisciú ar ais.

Bunaítear grúpaí foghlama foirmiúla chun tasc sonrach a dhéanamh, ar nós turgnamh a dhéanamh, tuairisc a scíobh nó imscrúdú a dhéanamh. Féadfaidh na grúpaí sin an obair a chríochnú in aon rang amháin nó in imeacht roinnt seachtainí. Tá príomhfhócas an doiciméid seo ar ghrúpaí foghlama foirmiúla a bhíonn ag obair ar imscrúdú. Ag obair le chéile, pleanálann na mic léinn imscrúdú agus tagann siad ar chomhaontú maidir leis an nós imeachta is fearr le húsáid. Ansin mar ghrúpa, déanann siad an t-imscrúdú, taifeadann siad na sonraí, baineann ciall as an bpróiseas ina iomláine, tagann ar thátal ina thaobh agus measann é.

An Seomra a réiteach

Caithfidh na daoine atá sa ghrúpa suí sách gar dá chéile gur féidir leo ábhair a roinnt agus teagmháil súl a bheith acu le gach duine eile sa ghrúpa. Caithfidh go mbeidh ar a gcumas labhairt lena chéile go híseal gan cur isteach ar ghrúpaí eile agus smaointe agus ábhair a roinnt i dtimpeallacht chompórdach. Bíonn an claonadh i mic léinn ábhar a roinnt le daoine ar gach aon taobh díobh agus idighníomhú níos minice leis an té a bhíonn suite os a gcomhair amach. Thabharfadh sé sin tacaíocht don smaoineamh gur fearr a oibríonn grúpaí de bheirt nó triúr in obair phraiticiúil. Caithfidh na grúpaí a bheith sách fada óna chéile ionas nach gcuireann siad isteach ar fhoghlaim a chéile. Ba chóir go mbeadh rochtain shoiléir ag an múinteoir ar gach grúpa i gcomhair monatóireachta.

Comhdhéanamh an Ghrúpa

Níl aon leagan amach idéalach ann do dhaoine a bhíonn i ngrúpa. Ní bhraitheann táirgiúlacht ghrúpa ar cé hiad na daoine a bhíonn air, ach ar scileanna obair foirne na ndaoine sin. Is mó i bhfad d'éifeacht atá ag mic léinn a oiliúint chun obair go héifeachtach le chéile ar tháirgiúlacht ná ar chomhdhéanamh sainiúil an ghrúpa. Seo a leanas roinnt moltaí ar dhéanamh grúpaí. 

· Sanadh Randamach. I rang de fiche ceathair mac léinn comhaireann an múinteoir uimhreacha ó haon go dtí ocht. Téann gach duine leis an uimhir haon le chéile, téann na daoine leis an uimhir dó le chéile, agus mar sin de, ag críochnú le hocht ngrúpa randamach. Nó mar rogha air sin, a haon go dtí a dó dhéag do ghrúpaí de bheirt.

· Grúpaí roghnaithe ag an múinteoir. Cinneann an múinteoir cé a bheidh ag obair le cé. Is féidir leis an múinteoir a chinntiú go mbíonn mic léinn a bhfuil an claonadh iontu gan déanamh go maith mar mhionlach nó nach mbíonn mic léinn a spreagann iompar a chuireann isteach ar dhaoine eile le chéile. Ar an tslí sin, is féidir leis an múinteoir an dóchúlacht go mbeidh mic léinn a bheadh fágtha amach go hiondúil rannpháirteach san fhoghlaim a mhéadú agus caidreamh deimhneach a chruthú leis na cairde sa rang. 

· Grúpaí Féin-Roghnaithe: Is é an nós imeachta is lú a mholtar ná go roghnódh na mic léinn a ngrúpaí féin. Is minic go mbíonn grúpaí féin-roghnaithe ag mic léinn aonchineálach le mic léinn a dhéanann go maith ag obair le mic léinn eile a dhéanann go maith. Bíonn níos mó d'iompar den-tasc i ngrúpaí a roghnaíonn na mic léinn iad féin ná i ngrúpaí a roghnaíonn an múinteoir. 

Sula sanntar grúpaí, caithfidh an múinteoir a chinneadh cibé an mbeidh an grúpa aonchineálach nó ilchineálach. Tríd is tríd, tá roinnt buntáistí le grúpaí ilchineálacha. Cuireann grúpaí a bhíonn comhdhéanta de chúlraí, cumais agus suimeanna difriúla na mic léinn i láthair peirspictíochtaí iomadúla agus modhanna réiteach fadhbanna. Chomh maith leis sin, bíonn an claonadh ann go mbíonn smaoineamh níos mine ann agus mínithe á dtabhairt agus á bhfáil níos minice. Méadaíonn siad sin ar fad an doimhneas tuisceana.

Go hidéalach, cé nach bhfuil sé indéanta i gcónaí, ba chóir go mbeadh mic léinn le raon iomlán cumais, stíl foghlama, pearsantacht agus inscne i ngach grúpa. Bíonn sé deacair ag tús na bliana mic léinn a shocrú i ngrúpaí éagsúla, nuair nach mbíonn láidreachtaí agus laigí na mac léinn soiléir fós. Don chéad deich seachtaine is féidir grúpaí a shannadh go randamach, agus ansin, nuair a bhíonn tuiscint níos fearr ag an múinteoir ar mhic léinn aonair, is féidir grúpaí níos cothromaí a bhunú. 

Fad Ré an Ghrúpa

Níl aon fhad molta ann go bhfanfadh grúpaí le chéile. Is inmhianta deis a thabhairt do ghrúpaí obair le chéile ar roinnt tascanna, ionas go mbeidh am ag gach duine den ghrúpa aithne a chur ar dhaoine eile sa ghrúpa oibre. Má bhíonn grúpaí roghnaithe ag an múinteoir, d'fhéadfadh sé a bheith níos caoithiúla dóibh fanacht le chéile ar feadh téarma bliana. B'fhéidir, áfach, nach mbeadh an comhdhéanadh ceart grúpa aimsithe ag an múinteoir, agus sa chás sin d'fhéadfaí grúpaí a athchruthú. Is fearr le roinnt múinteoirí go n-oibreoidh gach mac léinn le gach mac léinn eile in imeacht na bliana, nó na trí bliana. 

Rólanna na nDaoine sa Ghrúpa

D'obair ghrúpa rathúil, tá sé tábhachtach go bhfaigheann gach duine an deis a dtuairim a thabhairt. Chomh maith leis sin, caithfear ról a thabhairt do gach duine sa ghrúpa. Mar shampla, is féidir le múinteoirí rólanna a chruthú ar nós taifeadadh, éascaitheoir, seiceálaí, an mac léinn a bhíonn freagrach as an ngaireas a shocrú, an mac léinn a bhíonn freagrach as an ngaireas a chur ar ais agus mar sin de. Tá sé tábhachtach mionchur síos ar an bpost a thabhairt do gach mac léinn. Is féidir le ról-chártaí a bheith úsáideach nuair a rothlaíonn na rólanna. 

Tá sé tábhachtach go mbeadh gach mac léinn páirteach i ngach cuid den phróiseas. Tá ról a shannadh do mhic leinn ar an tslí is éifeachtaí lena chinntiú go n-oibríonn na daoine ar an ngrúpa le chéile go réidh agus go táirgiúil. 

Grúpa Oibre a Bhainistiú

Moltar go ndéanfadh múinteoirí an grúpa a bhainistiú mar seo a leanas:

· Sula leantar ar aghaidh le hobair ghrúpa, ní mór smaoineamh ar na cuspóirí is mian leat go mbainfeadh do mhic léinn amach.

· Cinntigh go mbíonn an t-eolas cúlra riachtanach agat chun an topaic a phlé. Caithfidh 'rud éigin i gcomhar' a bheith ag an múinteoir agus ag an dalta ónar féidir oibriú ar an topaic.

· Socraigh teorainn ama don ghníomhaíocht.

· Téigh thart agus bí ar fáil mar dhuine acmhainne do na grúpaí. Roinn d'aird ar gach grúpa. Cabhraigh le mic léinn chun leanúint ar aghaidh lena n-imscrúdú. Is féidir leis an múinteoir gníomhú mar chatalaíoch do smaoineamh an mhic léinn. Seiceáil gach grúpa go rialta. Cuir faoi deara dóibh athbhreithniú a dhéanamh ar a bplean. 

· Tá sé tábhachtach am a thabhairt do na grúpaí foghlaim óna chéile. 

D'fhéafdaí go mbeadh gá na scileanna sóisialta a bhíonn riachtanach do chomhoibriú ard-cháilíochta a mhúineadh do na mic léinn. Caithfear iad a spreagadh chun na scileanna sin a úsáid má tá na grúpaí le torthaí maithe a fháil. Áirítear ar na scileanna sin bainistiú, scileanna cumarsáide, scileanna cinnireachta, scileanna dianmhachnaimh agus an scil cúnamh a lorg. Caithfidh na mic léinn oibriú ina n-aonair agus mar bhaill de ghrúpa.  

Ba chóir do mhúinteoirí a chinntiú go ndéantar feidhmíocht an mhic léinn aonair a mheas agus go mbíonn a fhios ag grúpaí cad a bhíonn na daoine sa ghrúpa ag déanamh. Caithfidh go mbíonn a fhios ag daoine sa ghrúpa nach féidir leo cead a thabhairt do dhaoine eile an obair ar fad a dhéanamh fad a bhíonn siad féin ina suí siar. Tá roinnt bealaí chun rannpháirtíocht na mac léinn aonair i ngrupa a mheas, mar shampla, spot-cheistiúcháin a thabhairt a chaithfear a dhéanamh go haonar agus iarraidh ar mhic léinn aonair a n-obair ghrúpa a chur i láthair. 

Baineann na tréithe iompair seo a leanas i mic léinn le hobair ghrúpa:

· Deis a thabhairt do dhaoine eile labhairt

· Spreagadh a thabhairt

· Éisteacht

· Deireadh a chur le gach cineál cáinte

· A bheith rannpháirteach go gníomhach

· Labhairt ós íseal

· Cinneadh ar rólanna agus cloí leo

· Cloí leis an tasc

Tá iompar den chineál sin ina údar misnigh, spreagann rannpháirtíocht agus cruthaíonn féinmheas. Bíonn muinín mhéadaithe mar thoradh orthu ar fad. Cloistear gach duine agus bíonn meas ar thuairimí. 

